
 Тогтоол болон тогтоолын 

зарим заалтыг хүчингүй болгох, тогтоолын 

хавсралтад нэмэлт оруулах тухай 
 
Монгол Улсын Их Хурлын тухай хуулийн 43 дугаар зүйлийн 43.1 дэх хэсэг, Төрийн болон орон нутгийн өмчийн тухай хуулийн 8 дугаар зүйлийн 1 дэх хэсгийн 5 дахь заалтыг тус тус үндэслэн Монгол Улсын Их Хурлаас ТОГТООХ нь:

1.Тавантолгойн ордын үнэ цэнэ өсч, тухайн ордыг ашиглахтай холбогдсон дэд бүтэц, төмөр замын санхүүжилтийг “Эрдэнэс-Тавантолгой” ХК-ийн цэвэр ашгаар шийдвэрлсэн, бусад шаардлагатай төсөл, хөтөлбөрийг тус компанийн ирэх жилүүдийн ашгаар санхүүжүүлэх боломжтой нь бүрэн тогтоогдсон, Монгол Улсын Үндсэн хуулийн Зургадугаар зүйлийн 2 дахь хэсэгт “...Стратегийн ач холбогдол бүхий ашигт малтмалын ордыг ашиглахдаа байгалийн баялаг ард түмний мэдэлд байх зарчимд нийцүүлэн түүний үр өгөөжийн дийлэнх нь ард түмэнд ногдож байх эрх зүйн үндсийг хуулиар тогтооно” гэсэн нэмэлт, өөрчлөлт орж 2020 оны 05 дугаар сарын 25-ны өдрөөс хэрэгжихээр хүлээгдэж буй зэрэг нөхцөлийг харгалзан, Монгол Улсын Их Хурлын 2018 оны “Тавантолгойн нүүрсний ордын үйл ажиллагааг эрчимжүүлэх талаар авах зарим арга хэмжээний тухай” 73 дугаар тогтоол, 2010 оны “Таван толгойн нүүрсний ордыг ашиглах зарим асуудлын тухай” 39 дүгээр тогтоолыг тус тус хүчингүй болгосугай.    
2.Таван толгойн ордыг ашиглах, үйл ажиллагааг нь эрчимжүүлэх тухай тогтоолууд хүчингүй болж байгаатай холбогдуулан Монгол Улсын Их Хурлын 2016 оны 45 дугаар тогтоолын хавсралтаар батлагдсан Монгол Улсын Засгийн газрын 2016-2020 оны үйл ажиллагааны хөтөлбөрийн 2.3 дахь заалтыг хүчингүй болсонд тооцсугай.

3.Энэ тогтоолын 1-д заасан үндэслэлийн хүрээнд “Төрийн өмчөөс хувьчилж үл болох эд хөрөнгийн жагсаалт батлах тухай” Монгол Улсын Их Хурлын 1999 оны 10 дугаар сарын 14-ний өдрийн 64 дүгээр тогтоолоор баталсан хавсралтын “Төрийн өмчөөс хувьчилж үл болох эд хөрөнгийн жагсаалт”-ын 7 дахь хэсэгт “Эрдэнэс-Тавантолгой ХК” гэж нэмсүгэй.
4.Энэ тогтоолыг баталсантай холбогдуулан дараах арга хэмжээг хэрэгжүүлэхийг Монгол Улсын Засгийн газар /У.Хүрэлсүх/-т даалгасугай:


1/“Эрдэнэс-Тавантолгой” ХК-ийн охин компаниудыг байгуулах, тухайн охин компаниудад Тавантолгойн ордын тусгай зөвшөөрлүүдээс эзэмшүүлж, гадаад улсын хөрөнгийн биржээр худалдахаар шийдвэрлсэн Засгийн газрын тогтоол, холбогдох бусад байгууллагын шийдвэрийг цуцлах буюу хүчингүй болгох; 


2/Монгол Улсын Үндсэн хуулийн Зургадугаар зүйлийн 2 дахь хэсэгт орсон “Байгалийн баялгийг ашиглах төрийн бодлого нь урт хугацааны хөгжлийн бодлогод тулгуурлаж, одоо ба ирээдүй үеийн иргэн бүрд эрүүл, аюулгүй орчинд амьдрах эрхийг нь баталгаажуулах, газрын хэвлийн баялгийн үр өгөөжийг Үндэсний баялгийн санд төвлөрүүлж тэгш, шударга хүртээхэд чиглэнэ... Стратегийн ач холбогдол бүхий ашигт малтмалын ордыг ашиглахдаа байгалийн баялаг ард түмний мэдэлд байх зарчимд нийцүүлэн түүний үр өгөөжийн дийлэнх нь ард түмэнд ногдож байх эрх зүйн үндсийг хуулиар тогтооно” гэсэн нэмэлт, өөрчлөлтийн хүрээнд холбогдох хууль тогтоомжийн төслийг боловсруулж, 2020 оны хоёрдугаар улиралд багтаан Улсын Их Хуралд өргөн мэдүүлэх.

5.Тогтоолын хэрэгжилтэд хяналт тавьж ажиллахыг Монгол Улсын Их Хурлын Хууль зүйн байнгын хороо /Х.Нямбаатар/, Эдийн засгийн байнгын хороо /Ж.Ганбаатар/-нд үүрэг болгосугай. 


6.Энэ тогтоолыг 2020 оны ... сарын ...-ний өдрөөс эхлэн дагаж мөрдсүгэй.

